
Føremålet med studien 

Studien granskar kor stort potensiale bioenergi frå skogen i Noreg har i den grøne omstillinga av 
samfunnet. Skogen er den største potensielle ressursen for å produsere bioenergi i Noreg, i form av 
ved, pellets, og biodrivstoff. Skogressursar som er aktuelle for bioenergi, blir kartlagt saman med ei 
vurdering av korleis dette kan bli avvege mot andre samfunnsinteresser, som produksjon av 
materiale, naturvern og friluftsliv, med fokus på Viken fylke og Oslo. 

 

Forskingsspørsmål 

1. Kva er det biologiske, fysiske og økonomiske potensialet for bioenergi frå norsk skog? 

2. Kva er dei ulike interessene i samfunnet når det gjeld bioenergi, materiale til industrien og 
økotenester? 

3. Kva er perspektiva på bruk av skogen blant skogeigarar, industri, miljøorganisasjonar og 
styresmakter i Viken og Oslo? 

4. Korleis kan ulike samfunnsinteresser balanserast i bruken av skogen og i den grøne 
omstillinga? 

Analysen byggjer på gjennomgang av rapportar og datakjelder om skogressursane våre samt intervju 
med representantar frå skogeigarar, industri, miljøorganisasjonar og styresmakter i Viken og Oslo. 

 

Kven har vore med i forskingsgruppa? 

Asbjørn Torvanger (CICERO) 

 

Kva har vi funne ut? 

Bioenergi kan få ei viktig rolle i den grøne omstillinga, men bør ikkje overvurderast. Vi bør prioritere å 
bruke det grøne karbonet der det er vanskelegast å fjerne det fossile karbonet, for eksempel 
biodrivstoff til fly. Bioenergi kan fylle ut for variabel kraftproduksjon frå vind og sol. 

Produksjon av bioenergi må konkurrere med anna bruk av materiale frå skogen, fyrst og fremst 
tømmer og fiber til industrien, og dette har høgare verdi enn bioenergi. Produksjon av biodrivstoff 
krev tremasse av høgare kvalitet enn tremasse til varme. Det finst unytta ressursar frå skogen, for 
eksempel hogstavfall og unytta lauvskog - som bjørk, men dette virket har lågast verdi. Slikt virke er 
eigna for produksjon av ved og pellets, og for bruk i fjernvarmeanlegg. 

Auka produksjon av biodrivstoff (bioetanol og bioolje) vil krevje store investeringar i produksjonen og 
vil avhenge av høgare prisar og høgare karbonpris. Ved og pellets kan bli produsert lokalt og i liten 
skala, medan biodrivstoff må produserast i stor og industriell skala, og medfører difor hogst i større 
skala. Lokal hogst og produksjon av ved er ei viktig attåt-næring for bønder og små skogeigarar, og 
dette er lettare å kombinere med naturvern og friluftsliv enn industriell hogst for biodrivstoff, 
tømmer, eller fiber. Skogen skal også sørge for økotenester som naturvern og biodiversitet, 
karbonlagring som klimatiltak, og friluftsliv. 

 

Implikasjonar  

I dette tiåret blir biovarme, fyrst og fremst basert på vedfyring og fjernvarme, viktigare enn 
biodrivstoff. Framover kan biodrivstoff bli viktigare for å redusere klimagassutsleppa i Noreg, men 
dette vil bl.a. avhenge av klimapolitikk og karbonprising. Storskala produksjon av biodiesel i Noreg er 
neppe realistisk p.g.a. mangel på nok råvarer frå skogen og eigna avfall frå andre sektorar. Det blir 
mindre konflikt med andre samfunnsinteresser dersom meir av skogen blir verna, spesielt nær 
byane, medan andre skogsområde er opne for hogst. 

 

Rapport 

Resultatet av prosjektet er publisert i rapporten: 

Torvanger, A. (2021), Forest-based bioenergy in Norway’s green transition: Balancing 
production and other societal interests. CICERO, Report No. 9. 

